Torpaq bazarı haqqında 

AZƏRBAYCAN RESPUBLİKASININ QANUNU 

(7 may 1999-cu il, № 665)

(çıxarış)

Maddə 16. Torpaq bazarında qiymətin formalaşmasının

                             əsasları

Torpaq bazarında qiymətlər əqdlərin növlərindən, satışın formalarından, satış obyektinin təyinatından, hüquqi  statusundan, rejimindən,  torpaqların normativ qiymətindən, habelə tələb və təklifdən asılı olaraq formalaşır.

Xüsusi mülkiyyətdə olan torpaq sahələri bilavasitə satıldıqda qiymətlər tərəflərin razılığı ilə bazar məzənnəsi nəzərə alınmaqla müəyyənləşdirilir.

Bələdiyyə   mülkiyyətində olan torpaq sahələri  bilavasitə   satıldıqda qiymətlər normativ qiymətdən az  olmamaq   şərtilə   bazar məzənnələri nəzərə alınmaqla bələdiyyələr tərəfindən müəyyən edilir.

Bələdiyyələrin  kənd təsərrüfatına az yararlı və  yararsız   torpaqları kənd təsərrüfatı məqsədləri üçün  satıldıqda  torpaq     qanunvericiliyindəki güzəştlər nəzərə alınır.
Bələdiyyə   və xüsusi mülkiyyətdə olan torpaq  sahələrinin (ipoteka predmeti olan torpaq sahələri istisna olmaqla)  hərrac  və müsabiqə vasitəsi ilə satışında  ilkin qiymət (müsabiqədə isə qiymət), bazar məzənnəsini nəzərə almaqla, mülkiyyətçi ilə satışın təşkilatçıları  arasında razılaşma əsasında torpağın normativ qiymətindən az olmamaq şərti ilə müəyyən edilir. İpoteka predmeti olan torpaq sahəsinə tutma yönəldilərkən onun ilkin satış qiyməti ipoteka haqqında qanunvericiliyə uyğun olaraq bazar qiyməti nəzərə alınmaqla müəyyən edilir.

Torpaq sahələri dövlət ehtiyacları və ya ictimai ehtiyaclar üçün mülkiyyətçilərdən əvəzi ödənilməklə alındıqda onların satınalma qiyməti Azərbaycan Respublikasının Mülki Məcəlləsinə müvafiq olaraq tərəflərin razılığı   əsasında müəyyənləşdirilir. Tərəflər arasında mübahisə  məhkəmə qaydasında  həll olunur.

Torpaq    üzərində    istifadə   və icarə hüquqlarının  qiyməti,  bazar məzənnələri nəzərə alınmaqla,  bilavasitə  satışı zamanı qarşılıqlı razılaşma əsasında, hərrac (və ya  müsabiqə) vasitəsilə satıldıqda  isə  ilkin   qiymət (qiymət) kimi mülkiyyətçilərlə satışın  təşkilatçıları   arasında   razılaşma əsasında müəyyən edilir.

Torpaq   sahələri   üzərində   istifadə   və   icarə  hüquqları (xüsusi mülkiyyətdə olan torpaqlar istisna olmaqla) bağışlandıqda, dəyişdirildikdə və vərəsəliyə   verildikdə   onlar   müvafiq   icra   hakimiyyəti orqanı   və ya bələdiyyələr   tərəfindən   müəyyən edilən qaydada normativ  qiymətlərdən  az olmamaq şərti ilə qiymətləndirilir.

Nizamnamə  (pay)   fonduna    verilən torpaq sahəsinin  və ya  bu  sahə üzərindəki hüquqların dəyəri iştirakçılar  arasında  bağlanmış  müqavilə  ilə bazar məzənnəsinə uyğun müəyyən olunur.

Torpaq   bazarında  məzənnələri tənzimləmək və  ehtiyat  fonduna  əlavə torpaq  sahələri  cəlb  etmək  məqsədilə bələdiyyələr torpaq hərraclarında və müsabiqələrində torpaq sahələri ala bilərlər.

